
 1326 

உணலினும், உண்டது அறல் இனிது; காமம்
புணர்தலின் ஊடல் இனிது.

மேலும் உண்பதைவிட, முன் உண்டது செரிப்பது, இன்பமாகும். அதுபோல, மேலும் காமத்தில் கூடுவதை விட, ஊடுதல் காமத்துக்கு இன்பமாகும்.


 1327 

ஊடலின் தோற்றவர் வென்றார்; அது மன்னும்

கூடலின் காணப்படும்.

ஊடலில் தோற்றவரே வெற்றி பெற்றவர் ஆவார். அது ஊடல் முடிந்தபின், கூடிமகிழும் நிலையில் தெரிய வரும்.


 1328 

ஊடிப் பெறுகுவம் கொல்லோ-நுதல் வெயர்ப்பக்

கூடலின் தோன்றிய உப்பு !

இவளுடைய நெற்றி வியர்க்கும்படி கூடியதனால் உண்டான இன்பத்தை, இவள் மீண்டும் ஊடியிருக்கும் போதுதான் அடைவோமோ?


 1329 
 
ஊடுக மன்னோ, ஒளியிழை ! யாம் இரப்ப,

நீடுக மன்னோ, இரா!

ஒளிமிக்க ஆபரணங்களை அணிந்த காதலி, என்னோடு இன்னும் ஊடுவாளாக! இவள் ஊடல் தீர, இவளைக் கெஞ்சிக் கேட்டுக் கொள்வதற்காக, இரவு நேரம் நீடித்து இருக்க வேண்டும்.


 1330 

ஊடுதல் காமத்திற்கு இன்பம்; அதற்கு இன்பம்,
 
கூடி முயங்கப் பெறின்.


காமத்துக்கு இன்பம் அளிப்பது ஊடுதலாகும். அந்த ஊடல் முடிந்தபின், கூடித் தழுவப் பெற்றால், அது ஊடலுக்கு இன்பமாகும்.

